ORASSIONES ANTICAS DE OROTEDDI

DAE SOS ALUNNOS

DE S’ISCOLA A TEMPUS PRENU

[image: image2.wmf]
DE

OROTEDDI

SU SINNU DE SA RUCHE

Jeo mi sinno a ruche

Sa vera ruche

Sa ruche vera

Sa Madalena

E Zesu Cristu

Santu Frantziscu

Sos doiche apostolos

Sos banzelistas

In cudda ruche

Ch’an fatu a Cristos

Cristos forte, Cristos regnat

De donzu male mi difendat.

Precadoria fatta conoscere dae tzia Grassia Ortu - Cambosu

Orassione fachende sa santa ruche

Abba santa beneitta

Sos anghelos l’ana iscritta

Sos doichi apostolos

Sos peccados mios sian assortos

In numen de su  Babbu,

De su fizu

E de s’Ispideru Santu.

Precadoria retzitata  dae tzia Luchia Mele

Babbu nostru

Ch’istas in sos chelos

Santificadu siat su numen tuo

Benzat a nois su Regnu tuo

Siat fatta sa Volontade tua

Comente in su chelu

Gai in sa terra

Su pane nostru de cada die

Dadennoll’oe

Perdona a nois

Sos pecados nostros

Comente nois perdonamus

Sos inimicos nostros

Non nos lasses ruere

In tentassione

Ma liberannos da onzi male.

Amen Zesusu.
Precadoria collida dae Putzulu Francesco

Recitata dal nonno Pinna Giuseppe.
Su credo

Creo in d’unu solu Deus

Ch’est rezinale cunsizu

Creo in su Babbu, creo in su fizu

Creo in s’Ispideru Santu

Creo ch’est in sa licentzia

Sa divina onnipotentzia

Chi s’Eternu at cunsignadu

Cre chi s’est iscravadu

Cuddu fizu de Maria

Isse cun meda allegria

Nos cheret sarbare totu

Creo ch’est naschidu e mortu

Creo ch’est resuscitadu

A sos Chelos est artzadu

Chin sovrana virtude

Chin sos craos de sa ruche

Chi nos aberzat sa porta

Creo chi ater’una orta

Chi torret Isse a su mundu

Isse est su primu e isse est secundu

Non b’at atera pessone

Sa vera perfetzione

Sa Cresia Romana

Sa lutrina cristiana

La tenzamus in coro

Ch’est unu riccu tesoro

Biad’est chie l’osserbat

Curpas de Adamu e de Eva

Su mundu est arruinadu

M’arrependo ammuinadu

Chiu Deus Babbu e padronu

Chi nos diet su perdonu

A s’ora de sa partida

De pustis de custa vida

Chi nos aberzat su Chelu

Chene nessunu denzelu

A deus lu suppricamus

Sa Grassia chi li precamus

Chi no l’acanset, Amen

Ai cudda Eterna Vida

Totu demus cumparrer.

Su Credo

Creo in deus Babbu poderosu Criadore

E sennore de su Chelu e de sa Terra

Creo in Zesu Cristu unicu fizu suo

Sennore nostru ch’est istadu cuntzepidu

Pro opera de s’Ispideru Santu.

Nascheit dae Santa Maria birzine

Pattesi sutta su podere de Ponzio Pilato

Istesi crutzificadu,  mortu e sepultadu

Balzesi gloriosu a sos Santos Chelos

Ue est setidu a sa dresta de Deus Babbu

Poderosu Criadore e sennore

De su chelu e de sa terra.

Una die at a benner a zuicare

Sos bios e sos mortos.

Creo in s’Ispideru Santu

Sa Santa Cresia Cattolica

Sa comunione de sos Santos

Sa remissione de sos peccados

Sa resusetzione de sa carre

Sa Vita Eterna. Amen.

Pregadorias retzitada dae tziu Micheli Burra chi l’at imparada in sa lutrina de nonnu Melone in Santu Juanne e de nonnu Caddeo in Sant’antoni.

Orassione andande a missa

Jeo mi nd’ando a domo de Deu

Ambulet su pè meu

Mind’ando a domo de Cristos

Parentes mi sun issos

Issos mi sun parentes

De coro e de mente

De mente e de coro

A Deus su ch’Adoro.

A Deus ch’Adoramus

Cando a Missa intramus

Bidimus custa luche

In cuddane e in cuche

In cuche e in cuddane

A ue m’apo a dare.

Precadoria retzitada dae  tzia Luchia Mele

Orassione serrande sa jannade domo

Jeo serro sa janna mia

Chin sas crais de Santa Maria

Chin sas crais de Nostra Sennora

Si b’at anima mala

Ch’essat fora

Precadoria retzitada de tzia Luchia Mele

Orassione chi si narat intrande a Cresia

S’aba Santa mi ponzo

Chin Deus mi proponzo

Aba Santa m’abratzo

S’inimicu mi catzo

E chin Nostra Sennora

Intender Missa ona.

Precadoria retzitada dae tzia Miriedda Cuccu

Orassione a s’Elevassione

Caliche Santu pretziosu

Coro meu dolorosu

Coro meu dolente

Cosas chi no apo in mente

Chi no apo cunfessadu

A preideru sacradu

E preideru minore

Cunfesso a Bois Sennore.

Precadoria  retzitada dae tzia Chicca Marteddu. Custa est una precadoria nada a s’Elevassione de su caliche,  pro ottennere su perdonu pro sos pecados veniales.

Orassione innantis de sa Comunione

Ave Maria sa Mama de Deus

Su disizu meu cumpride

Sas portas de su Chelu m’aberide

Sas de su Chelu sas de su perdonu

A mi dare su consolu so ennida

A mi dare vida e pensamentu

A pes bostros so ennida

A retzire su Santissimu Sacramentu

Siat beneitu e laudadu

Su Re nostru Zesus sacramentadu.

Precadoria Collida dae Pina Pusceddu e retzitada dae tzia Peppina Pilotto

Orassione innantis  de sa Comunione

Mazine e bella figura

Intro de sa Trinidade

Sos cristianos chi Adorades

Su veru samben de Deu

So indinnu de cunfessaare

No bintres a su corpus meu.

Precadoria collida dae dae sas iscolanas Costantina Nieddu, Pina Pusceddu e Giovannina Lunesu, retzitada dae tzia Caderina Sanna.

Sa banca de su Sennore

Sa banca de su Sennore

Ch’est pro mene aparitzada

Est d’Anghelos coronada

E jeo pro la retzire

Ditzosa chie l’at a bidere

Cudd’anima netta e pura

Pro andare a sa sicura

A lu retzire chen’ingannu

O Sennore prus mannu

In cuss’arta nobilesa

Jeo so cumbidada in custa mesa

Ch’est mesa sacrada

De s’amore de Zesusu

Isse chi nos perdonet

Chi nos perdonet a totu

Chin d’unu coro devotu

Chi mi cherzo esaminare

Sos ministros de s’altare

Ja sun bene prevenidos

Sa vida s’amore s’isperantzia

Santos santos santos

Nde valen totu cantos

A aberrer su coro meu

Morzat su pecadu

E bivat semper Deu.

Precadoria collida dae Caderina Nieddu e retzitada dae tzia Caderina Sanna.

Orassione esponende su Santissimu Sacramentu

Ostia Santa Cunsacrada

S’aberzat cussa portina

In ue est isserada

Sa Maestade Divina

A sos males meichina

A sos benes alimentu

Beneitu e laudadu

Su Divinu Sacramentu.

Precadoria retzitada dae tzia Luchia Mele.

Orassione a su Sacramentu

Siat semper Laudadu

Su Re nostru Zesus sacramentadu

Laudemus semper pius

Su numen de Maria e de Zesus.

Precadoria collida dae Pasca Carta e retzitada dae tzia Frantzisca Lostia.

Orassione bessinde dae Cresia

Sennore como mi ch’ando

E no isco si che totto

E sin casu mi che morzo

S’Anima bos incumando.

Precadoria retzitada dae tzia Luchia Mele.

Orassione de sa bon’ora

Bae in bon’ora

In s’ora ch’est andadu Cristos a iscola

In s’ora ch’est andadu Cristos a imparare

De cada male ti potas sarbare

Dae riu currente

Dae cada mala zente

Su periculu ch’at apidu Cristos

In su corpus de sa Virzine Maria

Apas tue in sa cumpagnia.

Precadoria retzitada dae tzia Nanna Tzoroddu

Orassione de sa notte

Jeo mi corco in custa sepultura

De mi nde pesare non so sicura

De mi nde pesare s’anima mia

L’apo a incumandare a Santu Mattia

A Santu Nicola a Santu Juanne

Sa tentassione mai m’ingannet

Ne a die ne a notte

Ne a s’ora de sa morte

Ne a s’ora de sa fine

S’Anghelu Serafine

Mi siat in costadu

In costadu mi siat

Sa mama de Maria

Sa mama de su Sennore

Sa mama de su Sarbadore

Sa mama de Zesu Cristu

Mi ponzat manu chin issu

Mi ponzat manu in pache

Sana mi corche

Sana m’acatet

Totu sos chi semus

Sanos nos acatemus

Santa Susanna

Ruche in sa janna

Ruche in su lettu

Ruche in pamentu

Ruche in fochile

Ruche in jannile

Ruche in franestra

Sas cosas malas foras ch’essan

E si non bi nd’ata mai b’indintret

Tres cosas pedo a Deu

Cunfessione Comunione e Ozu Santu

Su Babbu su Fizu e s’Ispideru Santu.

Orassione de sa notte

O Reina mia coronada

In letu de batisiu corcada

In letu de batisiu corchei

Nende mama mia ite fatei

Fizu meu non dormo ne bizo

Su coro meu est prenu de fastizos

In d’una visione visione

Toco sa porta e b’est nostru Sennore

Toco sa porta e b’est Zesu Cristu

Sos zudeos ja mi l’an traitu

Sos zudeos ja mi lu portein

Sa corona de oro li leeini

Sa corona de ispina li punzeini

De fele e de achedu bi l’unteini

De fele e de achedu a bi l’untare

Chia narat cistas tres bias

Tres su sero e tres su manzanu

L’infrancan dae donzi puntu malu.

Precadoria retzitada dae tzia Caderina Sanna

Orassione de sa notte

Su letu meu est de batos contones

Batos anzelos si bi ponen

Duos in pes e duos in capita

Nostra Sennora in costados m’istat

Nandemi dormi e reposa

No apas paura de mala cosa

No apas paura de malu fine

S’anzelu Serafine

S’anzelu Biancu

S’Ispideru Santu

Sa Virzine Maria

Totu sian in cumpagnia mia.

Precadoria collida dae Pasca Carta e retzitada dae tzia Frantzisca Lostiua.

Orassione de sa notte

Jeo mi corco in su letu meu

Anima e corpus incumando a Deu

A su gloriosu Santu Juanne

S’inimicu mai m’ingannet

Ne a die ne a denotte

Ne a s’ra de sa vida

Ne a s’ora de sa morte

S’anghelu Serafine

S’anghelu Biancu

S’Ispideru Santu

Sa Virzine Maria

M’istet in ala e in cumpagnia.

Precadoria collida dae Mattiu Pittale e retzitada dae tzia Chicca Marteddu.

Orassione de s’Anghelu Custode

Anghelu meu cun umiltade

Restet su corpus meu in castidade

Restet su corpus meu chin amore

Nen’ennidu siat su Sennore

Ben’ennidu pro mi visitare

Tres grassias bos apo a dimandare

Cunfessione, Comunione e Ozu Santu

In nume de su Babbu de su Fizu

E de s’Ispideru Santu.

Precadoria collida dae Costantinu Sirca e retzitada dae tzia Lella Brau. Est una precadoria chi beniat retzitada innantis de su reposu ,pro su prus cando si juchiat s’anima turbada dae dispiacheres mannos.

Ave Maria

Deus ti sarbet Maria prena de Grassias

Su Sennore est cun Tecus

E Beneitta ses Tue in totu sas feminas

E Beneitu est su fruttu

De sas intragnas tuas Zezu

Santa Maria Mama de Deus

Precade pro nois peccadores

Como e in s’ore de sa morte nostra

Amen Zesus.

Precadoria collida dae Frantziscu Putzulu e retzidada dae tziu Zuseppe Pinna.

Ave Maris Stella

Ave Maris Stella

De Deus Mama dignissima

Semper Virzine purissima

De su chelu porta bella

Chin d’un’ave riverente

S’Anghelu ti salutesit

Pro chi Eva in ave cambiesit

Daeonos pache permanente

Ponennos in libertade

Sa tzechidade alluntana

Da donzi male nos sana

Dadenos bida e santa morte

Cun Deus pro te fatemus

De benes nos allegremus

Totu a sa Tzeleste corte

Cun limba e memoria

A totu sa Trinidade. Amen.

Pregadoria collida dae  Tora Angioi.

Orassione chi si narat pustis de su Rosariu

A laude de gloria de Deus
E de sa virzine Maria

Sos Anghelos e Santos de gloria

Bi lu presenten custu Rosariu

Chi nos sarbet in d’onzi atzione

Chi no nos bincat sa tentassione

Santu Dominicu e Santu Simone

Bi lu presentet a Nostru Sennore

Chi nos cuntzedat sa manu potente

La tenzamus in coro e in mente

La tenzamus a sero e a manzanu

Chin cudda sua liberale manu

Nos imbiet sa benedissione

A sufrazu e consolatzione

Siat pro sas chi sunu in Purgadoriu

A sufrazu e ajutoriu

Siat pro che las bocare sa donzi anneu

A Laude e Gloria de Deu.

Precadoria collida dae Costantinu Nieddu e retzitada dae tzia Bachisanzela Marteddu.

Orassione a Maria

Amabile Maria

Gioja allegria e cuntentu

Jeo cherzo onzi momentu

Su numen tuos jamare

Su nomen ostru invocare

Bramo dolente a afflittu

Custu numen beneittu

Ch’est a Deus tantu atzettu

In su coro e in su pettu

L’apo semper imprimidu

Numen santu e riveridu

Vida de s’anima mia

Semper apo a jamare a Maria

Cando ispuntat s’aurora

L’invoco e la jamo ancora

Cando su sole tramontat

E cantos momentos contat

S’annu su mese e sa die

Semper apo a jamare a tie

Cun boches durches e craras

In su coro e in sas laras

Su numen tou apo a tenner

E mai m’apo a sutenner

De ti jamare o Maria

si afflitta est s’anima mia

In affannos e in penas

Si de curpa de sas cadenas

M’astringh tropu su coro

Su numen tuo imploro

Mi deet tzessare onzi male

Si s’inimicu infernale

M’est in ziru tentende

Jeo a Maria jamende

L’apo a fachet fuire

Si enit a mi pessichire

Su mundu tantu malignu

Su numen tou benignu

Mi det serbire in difesa

Cale si siat pretesa

Mi sarbat sa passione

O mala sutzessione

Depo a Maria jamare

Issa mi det preservare

Da donzi pena e fastizu

Issa mama e jeo fizu

Oh! Ite bell’isperantzia

Tenzo tanta cunfidantzia

Chi jamendela a cunfruntu

In sa vida in donzi puntu

Fin’a  s’urtima agonia

Nende Maria Maria

S’anima deet ispirare

Issa mi det presentare

A su Deus bonu e trinu

Nende a su Fizu Divinu

Sarba cust’anima mia

At invocadu Maria

Totu sa vida sua

Custa est sa gloria tua

Custa est s’allegria mia

Oh amabile Maria

Oh amabile maria.

Precadoria collida dae Linu Marteddu e retzitada dae tzia Maria Juanna Soro.

Orassione de missa de Puddu

Notte santa nobilada

Dae su primu fundamentu

Sa notte de su naschimentu

Si sun abertos sos chelos

Sos Santos cun sos Anghèlos

L’an fattu prima visìta

Maria l’at dadu titta

Ca est reina coronada

Notte santa nobilada.

Precadoria collida dae Lussurza Sotgiu e retzitada dae tzia Lella Brau

Orassione pro sos tronos

Zesu Cristu Zesu Cristu

Cantu est bonu mi paristu

Cantu est bonu mi pariat

Unu siriu luchiat

Unu siriu luchende

Unu libru lezende

Un'anima sarbada

Zesu Cristu e-i sa Mama.

Precadoria collida dae Mattiu Pittalis e retzitada dea tzia Teresa Ibbas

Orassione pro sos tronos

Santu Predu e Santu Marcu

Chi juchen craes de Chelu

Non bochiat fizu anzenu

Ne in bidda ne in campu

Santu Ziromine culumbu

Ch'at sarbadu totu su mundu

Sant'Arbara isposa

E Santa Nicolosa

E Santa Nastasia

In mesu de sa via

In mesu su campu

Deus nos sarbet

De tronu e de lampu.

Precadoria collida dae Linu Marteddu e retzitada dae tzia Annita Lunesu.

Orassione pro sinnare su mortu

Jeo ti faco su sinnu in sa fronte

Su chi l'an fatu a Zesus in su monte

Jeo ti faco su sinnu in sa bucca

Su chi l'an fatu a Zesus in sa rutta

Jeo ti faco su sinnu in su pettu

Su chi l'an fatu a Zesus in su lettu

Jeo ti faco su sinnu in sos pes

Su chi l'an fatu a Zesus in Zerusalè

Nande Deus Babbu, Deus Fizu

E Ispideru Santu. Amen.

Precadoria collida dae Linu Marteddu e retzitada dae tzia Juanna Maria Soro.. Cando unu moriat e su preideru non fit presente pro l'assistere,  fit su parente prus antzianu a lu sinnare, mantenende in manos una candela allutta.

Sa racumandatzione de s'anima
Deus est mannu e bonu

Peruna cosa che lassas a fundu

Dimandali perdonu

E non penas prus in custu mundu

Ca si peccadu lassas

S'inimicu cun s'anima s'ispassat

Ca lassas sa partida

Ainue est su destinu

Eterna vida.

Precadoria  retzitada dae tzia Juanna Maria Zoroddu.

Orassione de chida Santa
A s'ffitziu a s'ufitziu

A s'ufitziu mazore

Sos mannos e sos minores

Conduidebos totu

A prangher custu mortu

Custu mortu in sa ruche

Bestidebos de luche

Bestidebos de dolu

Inoche non b'at consolu

Petzi penas e turmentu

Su Sennore ana tentu

Tentu e interradu

Litera ana mandadu

Litera ana iscritta

A sosnos de trumbitta

A sonos de cadena

S' Ave Maria de Grassias prena.

Precadoria retzitada dae tzia Juanna Maria Zoroddu.

A su sepulcru curride

A su sepulcru acurride

A sa tumba veneranda

De oro una ghirlanda

A fozas de oro tesside

In sa fronte li ponide

Un'afettu de piedade

Una lacrime dolente

O trista fatale die

Ispuntada in oriente.

Precadoria retzitada dae tzia Juanna Maria Zoroddu

Sa mama Chircat si fizu

A inue est andande  Mussennora mia?

Jeo ando in chirca de fizu meu

Chi  mi lu juchet su moro zudeu

E mi lu juchet dae monte in monte

Sa ruche de oro juchet in sa fronte

Sa ruche de oro non l'at a mancare.

S'Ave Maria nos iscampet de male

S'Ave Maria sa de grassias prena

A inue est andande Madalena

Totu sos santos si ponen in bia

A inue est andande Mussennora mia?

Precadoria retzitada dae tzia Juanna Maria Zoroddu.

Orassione de chida Santa

Zésu Santu Sarbadore

In s'ortu s'imbrenucheit

A sos pradet dimandeit

A battor'0ras de notte

Zesu Cristu retzit morte

Morte retzit Zesu Cristu

Menas a domo de Pilatu

A facher su disbarattu

In mesu de zente mala

Chin sas Santa Ruche a pala

E in trucu sa cadena

Custi sì ch'est dolu e pena

Custu sì ch'est dolentia

Unu fizu chi tenia

Tantu belle e tantu amadu

Limpidu chene peccadu

Limpidu chene bruttura

Sa Divina Creatura

Sa divina passione

Zèsu Santu Sarbadore

Precadoria rezistrada dae tzia  Juanna Maria Tzoroddu

Lamentu de Nostra Sennora chi bessit a chircare su fizu.

Maria -       "Zèsu Zuseppe e Maria

A campu prus ses bessida

O Veronica mia Cristiana

A fizu mesu ch'as bidu colare?"

Veronica -   " Si Sennora za l'apo bidu

Chin sa ruche de armos

Sa cadena tres parmos

In sa janna mia est coladu

Su pannu l'apo bettadu

A li drobire s'arrosu

Su pannu est arrosadu

Sennora si lu chert bider est

isfiguradu."

Cronista -      E Maria cando lu idesit

Si ruesit in terra dismajada

Santu Juanne Battista

E Santa Maria Madalena

Sun andados e che l'an pesada.

Juanne e

Madalena  -   "Sennora andamus andamus

Cantu prus andamus peus acatamus

E su Calvariu est olvidadu

Coronadu est de ispinas

una lantza li an dadu

A cuddu sacru costadu

Sambene a terra l'at ruttu

Dae su caliche sacradu

Chie lu narat donzi notte de chena

Che bocat tres animas dae pena

E sa sua det esser perdonada

E det aer innnantis de morrer

Tres oras a Deus presente

Chie l'ischit e non lu narat

Chie l'intendet e non l'imparat

Sa die de su zuditziu nd'at a torrare

Contos a Deus.

Custu lu naro tres bias

Pro chi s'inferru non bida

Tres a sero e tres a su manzanu

Pro esser liberadu da donzi puntu malu.

Precadoria collida dae Pina Pusceddu, Giovannina Lunesu e Costantina Nieddu, registrada dae tazia Juanna Maria Tzoroddu e Caderina Sanna.

Orassione de Santu Sisinne

Santu Sisinne Santu Sisinne

Sa manu bostra mi sinnet

A manu bostra e a destra

Mi campet notesta

Notesta e cada notte

Mi liberet de morte

De morte subitana

E de limba de pana

E de limba ispinosa

Raicrinas de rosa

Raicrinas de arghentu

Non m'acostet a lettu

E nen fizu mi tocches

Nen a lettu m'accostes

Finas ch'an a cantare

Tres puddos dae mare

Tres puddos e tres santos

In numene de Padre

Filiu e Ispideru Santu.
Precadoria rezistrada dae tzia Juanna Maria Tzoroddu.

Orassione pro sa colica

Nostra sennora de sa punta

De su lettu de Maria sias unta

De manu de Maria

Chi juchet de sa mia menzus manu

Santu Gosomo e Santu Damianu

Ch'est menzus de sa manu mia

Santu Luca dottore

Sanet puntu de dolore

Nostra Sennora de s'Assunta

Sanet dolore de punta

Punta de dolore sanet

Nostra Sennora de Gonare

E Santu Tzireneu

Chi at sanadu a Deu

Sa die de joja santa

Cando su puddu cantat.

Precadoria collida dae Costantinu Sirca e registrada dae tzia Grassia Cambosu.

Orassione de sa colica

Malaida est s'ebba mia

De su dolore de sa bentre

Sant'Andria lompidente

Sant'Andria lompimanu

Untade a ozu ermanu

Untade a ozu de chessa

Parmuza infusta e paza rosada

Su dolore de matta che siat andada.

Precadoria rezistrada dae tziu Antoni Micheli Lunesu

Orassione pro sos ossos bocados

Corda caddichinada

Dae filu infilada

Dae bena in bena

Santa Maria Madalena

E dae filu in filu

E tres puddas chi cantana

In die de joja Santa.

Precadoria rezistrada dae tzia Mariedda Cuccu.

Orassione poro che bocare s'arga dae s'ocru

Sant'Antioci  Sant'Antiocu

Un'arga juco in s'ocru

Si est minuda ingullichela

Si est madura buttachela.

Precadoria collida dae Antonella Mesina e rezistrada dae tzia Mattia Licheri.

Orassione pro acatare una cosa perdida

Santu Militaranu

Torrademila in manu.

Precadoria rezistrada dae tzia Mariedda Cuccu.

Orassione a sa Luna

Luna noa luchente

Sana m'acates

E sana mi lesses

Forte che ferru

E lestra che cherbu

E sartiadore

Che unu murone.

Precadoria collida dae Pasca Carta e Costantina Nieddu e rezistrada dae tzia Frantzisca Lostia.

Luna Luna

Luna luna

Bettamiche un'arantzu

A facher su pranzu

A facher sa chena

Luna serena.

Precadoria collida dae Costantina Nieddu.

Orassione de sa  colora

Batti sa canna Maria

A bochier sa colora

Non si andat in cuss'ora

De lomper a dossu meu

Maleitta dae Deu

E dae nostra Sennora

Batti sa canna Maria

A bochier sa colora.

Precadoria collida dae Pina Pusceddu e rezistrada dae tzia grassia Mele.

Orassione pro male illiberare
Nostra Sennora sa mesa aparitzeit

Chin tres leputzeddos d'oro

Unu  punghesit e unu paresit

E unu trapassesit parasamben

In sas benas tuas comente

Deus l'at passadu in sas suas.

Precadoria rezistrada dae tzia Juanna Maria Tzoroddu.

Orassione pro su proere

Dadennos aba Sennore

Pro custa netzessidade

Sos pitzinnos pedin pane

Sos anzones cheren erba

Misericordia abba a terra

Aberide sos cannones

Dade aba a sos laores

Dade aba a s'ispicadu

Maimone laudadu.

Precadoria collida dae Frantziscu Putzulu e rezistrada dae tziu  Peppe Pinna.

Orassione de s'Istria

Istria Istria

Maleitta sias

Maleitta dae Deus

Non toches samben meu

Su samben meu lassa

Deretta che passa

Deretta ch'as a passare

E torra a colare

Cando as a contare

Cantas renas b'at in mare

Pilu de tres gulpes

Fozas de tres sartos.

Pracadoria rezistrada dae tziu Antoni Micheli Lunesu.

In Oroteddi si timet su cantu de s'Istria, ca est cunsideradu su puzone de sas dirgratzias. Cando s'intendet su trriu de s'Istria si creet chi at a morre calicunu in s'ichinadu inue at tirriadu e boladu. Chie intendiat su tirriu de s'istria depiat narrer tres bortas sa precadoria ponende sos bratzos e sas ancas a ruche. Cando calicunu fit istriadu o si dubitait chi l'esseret,  mutian  s'aberbadora , sa cale picaiat unu filu de lana, "unu capu de istamine" e chin custu si misuraiat s'artesa e sa distantzia tra sas puntas de sos poddiches de mesu, mantenende sos bratzos abertos. Si sas misuras fin uguales su malaidu non fit istriadu, ma si una misura fit prus longa de s'atera, cheriat narrer chi fit istriadu. Tando si brusiaiat su filu de lana e si che poniat  in intro una tassa prena de aba e a pustis de tres dies bi lu daian a biere a su malaidu chi sanaiat. S'istria  colpit su prus a chie durante su bolu suo, l'acatat corcadu a mata a terra.

